
					ఈ పుట అచ్చుదిద్దబడ్డది

క. విమలాసనమునఁ బతి యతి

కమలాసనలసదనుజ్ఞిక వసించి, మహా

సుమనోరసారుహోద్య

త్సుమనోరససూక్తిఁ దపసితో నిట్లనియెన్. 126



శా. మౌనీ సేమమె మీకు, మంగళమె యుష్మచ్ఛాత్రరాట్పాళికిం,

నానాసూననవప్రసూనములు సిందన్ మించునే యాశ్రమా

గానీకంబు, లనంతరాయకలనన్ యజ్ఞాళు లీడేఱునే,

శ్రీ నొప్పారునె మీ మహోటజము నిర్వేలాసురానీకతన్. 127



చ. యతికులచంద్ర! సత్కువలయప్రియ మై తగు నీదురాక మ

ద్వితతమనస్థ్సతాపగతి వేగ యలంప గలంప సంతతో

ద్ధతతరపంకజాతములఁ దావకపాదనిషేవణాసమా

దృతి మను నాశుభాళి గనునే ధరఁ దక్కిన రాజచక్రముల్. 128



చ. కరము మదీయపుణ్యలతికన్ సఫలత్వముఁ బొందఁ బూన్చి యో

సురభిచరిత్ర! నీ విటకు సొంపుగఁ జేరితి శక్యమే భవ

ద్వరసుమనోహితత్వఘనవైఖరి సన్నుతిఁ జేయ నీదయా

పరిణతిఁ గాదె యుత్కలికఁ బాయక భవ్యతరుల్ సెలంగుటల్. 129



మ. ఘనతాత్పర్యము నాపయి న్నిలిపి వేడ్కన్ వచ్చి తస్మత్పురా

తనభాగ్యంబునఁ జేసి యోతపసి రత్నశ్రేణులో భూమియో

ధనమో ధేనువులో కరీంద్రములొ రథ్యవ్రాతమో యిష్టవ

స్తునికాయం బనివార్యభక్తి ఘటియింతుం దెల్పవే సత్కృపన్. 130



మ. అని యాభూపతి వల్క, యోగిమణి చిత్తాంకూరితానందుఁ డై

యినవంశోత్తమ! తావకీనకృప మాకెల్లప్పుడున్ సేమ, ము

ర్వి నితాంతైకమహోమహోన్నతభవాదృఙ్మిత్రసాంగత్యవ

ర్తన నిచ్చ ల్మనుమాకుఁ జేకుఱునె జాగ్రద్దుష్టదోషావళుల్? 131

		 ఈ పేజీలో చివరి మార్పు 8 జూలై 2020న 04:51కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

